MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 29


It-Tlieta, 23 ta’ Mejju, 2023.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.13 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. Clayton Bartolo, Ministru għat-Turiżmu; l-Onor. Glenn Bedingfield; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; l-Onor. Naomi Cachia (sostituta tal-Onor. Alex Muscat); u l-Onor. Robert Cutajar (sostitut tal-Onor. David Agius), kienu preżenti.


TALBA

L-Iskrivana qalet it-talba.


MINUTI

Il-Minuti ta’ Laqgħa Nru 28, li saret fid-9 ta’Mejju 2023, kienu kkonfermati.

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Iċ-Chairman informa lill-Kumitat li għal din il-laqgħa, fuq talba tal-Faċilità Korrettiva ta’ Kordin, ma kenux se jitħallew jidħlu camera persons u fotografi fil-kamra.

Fis-2.17 p.m. is-Sur Yorgen Fenech ġie msejjaħ jidħol fil-kamra tal-Kumitat sabiex jagħti x-xhieda tiegħu. Huwa kien akkumpanjat mill-assistenti legali tiegħu, Dr Gianluca Caruana Curran u Dr Charles Mercieca.

Qabel ma kien se jiġi amministrat il-ġurament lis-Sur Fenech, Dr Mercieca talab sabiex iġib għall-attenzjoni tal-Kumitat ċerti ċirkostanzi, u wara li għamel xi punti legali talab sabiex, tenut kont l-istadju tal-proċeduri, il-Kumitat jissospendi t-teħid tax-xhieda tas-Sur Fenech, pendenti l-eżitu tal-proċeduri kriminali fil-Qorti. Huwa pprovda kopja lill-Kumitat tar-Rikors Nru 61/2022 “Yorgen Fenech vs Avukat tal-Istat”. (Dok. 54)

Iċ-Chairman għamel riferenza għall-Ordnijiet Permanenti u l-linji gwida li jirregolaw lill-Kumitat, kif ukoll għal tliet rulings mogħtija mill-Ispeaker fil-konfront ta’ xhieda oħra li kellu qudiemu l-Kumitat waqt l-investigazzjoni tal-istess rapport. 

Fis-2.27 p.m. il-Kumitat kien sospiż sabiex l-assistenti legali tas-Sur Fenech ikunu fornuti b’kopja tar-rulings imsemmija miċ-Chairman u jikkonsultawhom.

Meta l-Kumitat irriżuma fis-2.47 p.m.,  u s-Sur Fenech u l-assistenti legali tiegħu reġgħu ġew imsejħa jidħlu fil-kamra tal-Kumitat, Dr Charles Mercieca vverbalizza hekk:

“L-avukati Gianluca Caruana Curran u Charles Mercieca, għan-nom tas-Sur Yorgen Fenech, jirrelevaw: Kif jaf ben tajjeb il-Kumitat, is-Sur Fenech jinsab akkużat b’delitt quddiem il-Qorti Kriminali fejn il-movvent tad-delitt, skont il-prosekuzzjoni, huwa proprju l-materja li qed tiġi diskussa quddiem il-Kumitat. Dwar ċirkostanza bħal din li għandu quddiemu l-Kumitat, Erskine May, f’paragrafu 38.25 applikabbli għal dawn il-proċeduri permezz tal-Istanding Orders, jiddisponi:

“Committees have suspended inquiries in progress because a witness had been charged with criminal offences related to the subject-matter of the inquiry or have decided not to take evidence from particular witnesses in the course of an inquiry because the committee had been informed that the witnesses would also be witnesses in impending criminal or civil proceedings.”.

Għaldaqstant, in vista ta’ dak li jiddisponi Erskine May, kif ukoll ir-rulings tal-Ispeaker tal-25 ta’ Novembru 2019, tas-26 ta’ Novembru 2019, u tas-16 ta’ Ġunju 2020, il-Kumitat qed jintalab sabiex f’dan l-istadju, u pendenti l-eżitu tal-proċeduri preżentament sub judice, ma jeħux ix-xhieda tas-Sur Fenech.”.

Fis-2.59 p.m. is-Sur Yorgen Fenech, flimkien mal-assistenti legali tiegħu, intalbu joħorġu barra mill-kamra sakemm il-Kumitat jiddelibera dwar din it-talba.

Meta fit-3.02 p.m. reġa’ ssejjaħ fil-kamra s-Sur Yorgen Fenech, iċ-Chairman infurmah li l-Kumitat qabel li jissospendi x-xhieda tiegħu sakemm jingħataw is-sentenzi fil-kawżi msemmija.  Huwa kompla jgħid li l-Kumitat ikun jista’ jisma’ x-xhieda tiegħu meta l-istess proċeduri jkunu eżawriti. 

Fit-3.04 p.m. is-Sur Yorgen Fenech u l-assistenti legali tiegħu ntalbu jirtiraw mill-kamra tal-Kumitat.

Fit-3.06 p.m. iċ-Chairman aġġorna l-Kumitat għal nhar it-Tlieta, 30 ta’ Mejju 2023 fis-2.00 p.m., bl-istess aġenda.

